
የአሜሪካ አምባሳደር ፓትሪሺያ ሃስላክ ደቡብ ክልልን ጎበኙ 

አዲስ አበባ፤ኢትዮጵያ፤ህዳር 25 ቀን 2007 ዓ.ም.፡- በኢትዮጵያ የአሜሪካ አምባሳደር ፓትሪሺያ ሃስላክ 
ከሥራና ማህበራዊ ጉዳዮች ሚኒስትር አቶ አብዱልፋታህ አብዱላሂ ሀሰንና ከሚኒስትር ዴኤታው 
ዶክተር ዘርይሁን ከበደ፤ እንዲሁም የወርልድ ቪዥን ዳይሬክተር ማርጋሬት ሹለር  ጋር በመሆን 
በደቡብ ብሔር፣ብሔረሰቦችና ሕዝቦች ክልል ከህዳር 23-25 ጉብኝት ያደረጉ ሲሆን፤ በቆይታቸውም 
ከተለያዩ የሥራ ኃላፊዎች ጋር ውይይት በማካሄድ፤ የህፃናት ብዝበዛ ማስቀረትን ጨምሮ የተለያዩ 
የአሜሪካ መንግሥት የሚደግፋቸውን ፕሮግራሞች ጎብኝተዋል፡፡ አምባሳደሯ ወደ ክልሉ በተጓዙበት 
ወቅት የተለያዩ የክልሉ ዞኖችን፣ወረዳዎችንና ከተሞችን የጎበኙ ሲሆን ከዞን አስተዳዳሪዎች፣መምሪያ 
ኃላፊዎች፣ርዕሳነ መምህራን፣ተማሪዎችና የአሜሪካ ዓለም አቀፍ የልማት ኤጀንሲና የአሜሪካ የሥራ 
ሚኒስቴር አጋሮች በሚያስፈጽሙት የተለያዩ ፕሮግራሞች የታቀፉ ግለሰቦችን አግኝተዋል፡፡ 

አምባሳደር ሃስላክ ስለጉብኝቱ አስፈላጊነት በተናገሩበት ወቅት፡- “ውብ የሆነውን የደቡብ ክልል ስጎበኝ 
ታላቅ ደስታ ይሰማኛል፡፡ የደቡብ ክልል ለየት ያለ ብዝሀነት የሚንፀባረቅበትና በጣም አስፈላጊ የሆኑ 
የባህል አሻራዎች ያረፉበት ነው፡፡ በአካል ተገኝቶ ይህንን ልዩ ክልል መጎብኘት፣ከክልሉ መሪዎች ጋር 
መገናኘትና አሜሪካ የምትደግፋቸውን ዘርፈ ብዙ ጉዳዮች መመልከት ልዩ ስሜት የሚያሳድር ነው፡፡ 
በተለይም ከሚኒስትር አብዱልፋታህ ጋር አንድ ላይ በዚህ ጉብኝት መሳተፋችን አስከፊ የሆነውን 
የህፃናት ብዝበዛን ለመዋጋት ያለንን የጋራ አቋም የሚያጎላ በመሆኑ አድናቆት የምቸረው ነው” 
ብለዋል፡፡   

የህፃናትን ብዝበዛን ከምንጩ ለማድረቅ በሚያደርገው ጥረት የአሜሪካ የሥራ ሚኒስቴር ወርልድ ቪዥን 
የሚያስፈጽመው ኢ-ፌስ የተሰኘ ፕሮጀክት የዘረጋ ሲሆን፤ ፕሮጀክቱ የመጀመሪያ ደረጃ ትምህርት 
ቤቶችን የመማሪያ አካባቢ በማሻሻል ልጆች በትምህርት ገበታቸው ላይ የሚቆዩበትን ዕድል ከፍ 
በማድረግ ዙሪያ የሚንቀሳቀስ ነው፡፡ ይህም የሆነበት ምክንያት ከዚህ ቀደም አንዳንድ ህፃናት 
በሚያጋጥማቸው ምቹ ያልሆነ የመማሪያ አካባቢ የተነሳ ተስፋ ቆርጠው ጉልበታቸው 
ወደሚበዘበዝባቸው ሥራዎች ገብተው ይሆናል ተብሎ በመታመኑ ነው፡፡ 

አምባሳደር ሃስላክ በኦሮሚያ ክልል የሚገኘውንና የአሜሪካ ዓለም አቀፍ የልማት ኤጀንሲ የሚደግፈውን 
የአመርላን ጥራት ያለው ጽጌረዳ ኩባንያ ሙሉ በሥራ ቦታ ኤች አይ ቪን የመከላከል ፕሮጀክት 
ጎብኝተዋል፡፡ አመርላን ጥራት ያለው ጽጌረዳ በ1998 ዓ.ም. የተቋቋመ አበባ አምራች የግል ኩባንያ 
ሲሆን፤ የአሜሪካ መንግሥት የፕሬዚደንቱ አስቸኳይ የኤድስ ዕርዳታ  ዕቅድና የአሜሪካ ዓለም አቀፍ 
የልማት ኤጀንሲ እገዛ የሚያደርጉለት ሙሉ በሥራ ቦታ ኤች አይ ቪን የመከላከል ፕሮጀክት 
ለማስፈጸም የተመረጠ ነው፡፡ ፕሮጀክቱ በተለይም ሰፋፊ በሆኑ የሥራ ቦታዎች የኤች አይ ቪ ስርጭትን 
ለመግታት የሚሠራ ነው፡፡  

      ### 

ለተጨማሪ መረጃ ቀጥሎ በተመለከተው ቁጥር ይደውሉ፡-011-130-7033 

ድረ-ገጽ፡- http://ethiopia.usembassy.gov 

